Kurrë nuk e kam pritur me aq padurim ditën e nesërme! 

Edhe para se të flija, edhe kur u zgjova, mendja më rrinte tek ai udhëtim i gjatë dhe i çuditshëm që kishim bërë, prej të cilit ishim kthyer ditën e djeshme. Kishim qënë për një javë miq në kështjellën e Gjergj Kastriotit në Krujë. Kishim luftuar dhe fituar ndaj ushtrisë më të madhe e më të fuqishme të kohës: kundër ushtrisë së sulltanit të Turqisë. 

Dhjetë kundër njëqind mijëve! 

Njëri kundër dhjetë mijëve!

Kishim shkuar qindra vjet pas dhe qindra vjet përpara në kohë. Të gjitha këto ishin kaq shumë dhe aq të pamundura për t'u bërë sa gati nuk i besoja. A thua kishin qënë të vërteta të gjitha ato? A thua i kishim bërë ne? A thua nuk kishin qënë ëndrra të tëra ato që na patën ndodhur? 

Dhe sidomos ajo tjetra: ç'aventura të reja na prisnin sot? Ku do shkonim? Nga do fluturonim? Sa vjet do ktheheshim në të kaluarën dhe sa të tjerë do kapërcenim në të ardhmen?

